
IKKIYOQLAMA SOLIQQA TORTISHGA QARSHI 
KURASHISHNING YEVROPA DAVLATLARI 

Annotatsiya: Mazkur maqolada ikkiyoqlama soliqqa tortishga qarshi kurashishning Yevropa davlatlari amaliyoti tahlil 
qilingan.

Kalit soʻzlar: xalqaro soliq normalari, ikkiyoqlama soliqqa tortishga qarshi kurashish metodlari, , soliq yuki, dividend, soliq 
krediti, iqtisodiy mazmun ustuvorligi, , xalqaro soliqqa tortish.
Abstract: This article analyzes the practice of European countries in combating double taxation.

Key words: international tax norms, methods of combating double taxation, , tax burden, dividend, tax credit, economic 
substance priority, , international taxation.
Аннотация: В статье анализируется практика европейских стран по борьбе с двойным налогообложением.

Ключевые слова: международные налоговые нормы, методы борьбы с двойным налогообложением, налоговое 
бремя, дивиденды, налоговый кредит, приоритет экономического содержания, международное налогообложение.

K I R I S H
Xalqaro integratsiya jarayonlari va xalqaro iqtisodiy aloqalarning kengayib borayotgani sharoitida 

ikkiyoqlama soliqqa tortish masalasi dolzarb mavzulardan biriga aylandi. Ayniqsa, Yevropa davlatlarining bu 
boradagi tajribasi xalqaro miqyosda soliq siyosatini takomillashtirish va investitsion muhitni yaxshilashda muhim 
oʻringa ega. Ikki tomonlama soliqqa tortish – bu bir xil daromad yoki aktivga nisbatan ikki va undan ortiq davlat 
tomonidan soliq solinishi holatidir. Bu esa transchegaraviy investitsiyalar, savdo va ishchi kuchining harakatini 
cheklashi mumkin. Yevropa davlatlari, xususan Germaniya, Fransiya, Niderlandiya, Italiya, Polsha va boshqa 
mamlakatlar ushbu muammoni hal etishda samarali mexanizmlarni ishlab chiqqan. Ularning amaliyoti bugungi 
kunda boshqa davlatlar, jumladan, Oʻzbekiston uchun ham oʻrganishga arzigulik tajriba hisoblanadi. Ushbu 
mamlakatlar ikkiyoqlama soliqqa tortishni bartaraf etish uchun xalqaro bitimlar, soliqni kamaytirish uslublari 
(kredit metodi, ozod qilish metodi), shaffoflik va maʼlumot almashinuvi kabi yondashuvlarni qoʻllab kelmoqda.

Bugungi kunda Oʻzbekiston ham xorijiy investitsiyalarni jalb qilish, eksport hajmini oshirish va xalqaro 
moliyaviy tashkilotlar bilan samarali hamkorlik qilishni maqsad qilgan. Biroq, ikkiyoqlama soliqqa tortish holatlari 
investitsiya oqimlariga salbiy taʼsir koʻrsatmoqda. Shu sababli, Yevropa mamlakatlari tajribasini chuqur tahlil 
qilish, ularning metodologiyalarini oʻrganish va Oʻzbekiston qonunchiligiga moslashtirish dolzarb hisoblanadi. 
Shuningdek, Yevropa Ittifoqi doirasida ishlab chiqilgan umumiy soliq siyosati va axborot almashinuvi tizimlari 
– CRS (Common Reporting Standard), BEPS (Base Erosion and Profit Shifting) kabi tashabbuslar orqali 
soliqqa oid maʼlumotlarning avtomatik almashinuvi yoʻlga qoʻyilgan. Bu esa soliqlardan boʻyin tovlash holatlarini 
kamaytirishga xizmat qilmoqda. Oʻzbekiston uchun ham shunday tizimlarni joriy etish soliq boshqaruvini 
zamonaviylashtirishda muhim qadam boʻlishi mumkin. Shu jihatdan qaralganda, mavzu nafaqat nazariy, 
balki amaliy ahamiyatga ham egadir. U xalqaro soliq siyosatining samaradorligini oshirish, investorlar uchun 
ishonchli huquqiy muhit yaratish va iqtisodiy oʻsishni taʼminlashga qaratilgan chora-tadbirlarni ishlab chiqishda 
asosiy tayanch boʻlib xizmat qiladi.

Yevropa davlatlarining ikkiyoqlama soliqqa tortishga qarshi kurashish boʻyicha strategiyasi uch asosiy 
yoʻnalishga tayanadi:

1. Xalqaro shartnomalar tarmogʻini kengaytirishda Yevropa mamlakatlari oʻzaro hamda uchinchi davlatlar 
bilan ikki tomonlama soliq bitimlari (Double Taxation Agreements – DTA) orqali soliqqa oid masalalarni tartibga 
solgan. Ushbu bitimlar quyidagilarni nazarda tutadi:

- soliq toʻlovchilar manfaati yoʻlida daromadlar ikki marta soliqqa tortilmasligi;
- rezidentlik tamoyili asosida daromad qaysi davlatda soliqqa tortilishi kerakligini aniqlash;
- soliqni kamaytirish yoki ozod qilish mexanizmlarini qoʻllash.
2. Soliqni kamaytirish metodlarida Yevropa davlatlarida ikkiyoqlama soliqqa tortishni bartaraf etishda ikki 

asosiy metod qoʻllaniladi. Kredit metodi boʻlib, bunda rezident davlatda toʻlangan xorijiy soliq summasi hisobga 
olinadi va ichki soliqqa qarshi chegiriladi. Ozodlik metodida esa xorijdan olingan daromad butunlay yoki qisman 
soliqdan ozod qilinadi. Bu daromadlar ichki soliq bazasiga qoʻshilmaydi.

3. Axborot almashinuvi va shaffoflik yuzasidan Yevropa mamlakatlari oʻrtasida CRS (Common Reporting 
Standard) orqali soliq toʻlovchilarga oid maʼlumotlar avtomatik tarzda almashiladi. Bu:

- soxta kompaniyalar orqali daromad yashirishning oldini oladi;
- soliqdan boʻyin tovlashni kamaytiradi;
-oʻzaro ishonchni mustahkamlaydi.
Yevropa mamlakatlarining ikkiyoqlama soliqqa tortishga qarshi samarali kurashi investorlar uchun ishonchli 

va barqaror soliq muhitini taʼminlaydi, iqtisodiy oʻsish va moliyaviy axborot shaffofligini kuchaytiradi va xalqaro 
moliyaviy standartlarga mos soliq boshqaruvini shakllantiradi.

Oʻzbekiston uchun Yevropa davlatlarining tajribasi - ayniqsa, ularning xalqaro shartnomalar, axborot 
almashinuvi va BEPS chora-tadbirlari asosidagi yondashuvlari - milliy qonunchilik va amaliyotga moslashtirish 
orqali soliq siyosatini kuchaytirishga xizmat qiladi.

M A V Z U G A  O I D  A D A B I Y O T L A R  S H A R H I
OECD Model Tax Convention on Income and on Capital (2022 Edition) modeli ikkiyoqlama soliqqa tortishni 

bartaraf etishga oid xalqaro model boʻlib, aksariyat Yevropa davlatlari undan asosiy huquqiy tayanch sifatida 
foydalanadi. Model konvensiyada daromad manbai, rezidentlik, doimiy vakolatxona, dividend, foiz va royalti 
soliqlari boʻyicha mezonlar aniq belgilangan. Yevropa davlatlari ushbu konvensiyaga asoslanib oʻzaro bitimlar 
tuzgan. Maqolaning huquqiy poydevorini belgilab beradi. Kredit va ozodlik metodlarining xalqaro tan olingan 
shakllarini oʻzida mujassamlashtiradi.

European Commission Taxation and Customs Union Reports (2020–2023) hisoboti har yili Yevropa 
Komissiyasi tomonidan chop etiladigan ushbu hisobotlar Yevropa Ittifoqida soliq siyosati, daromadlar, BEPS 
chorasi va axborot almashinuvi kabi masalalarni yoritadi. Hisobotlar statistik maʼlumotlar, soliq yuki taqsimoti, 
davlatlararo soliq siyosati koordinatsiyasi boʻyicha aniq tahlillarni beradi. BEPS tashabbusi, Common Reporting 
Standard (CRS), va avtomatik axborot almashinuvi jarayonlarini chuqur tahlil qilishga yordam beradi.

Lang, M., Pistone, P., Schuch, J., Staringer, C. (2019). “Introduction to European Tax Law on Direct 
Taxation” asarida Yevropa soliq huquqining asosiy elementlarini tahlil qiluvchi akademik darslik. Toʻgʻridan-
toʻgʻri soliqlar, ikkiyoqlama soliqqa tortish va erkin harakatlar tamoyillari yoritilgan. Maqolada ikki tomonlama 
bitimlar asosidagi qaror qabul qilish, sud amaliyoti va xalqaro soliq huquqi asoslari keng yoritilgan. Teoretik 
asoslarni mustahkamlash bilan birga, Yevropa Ittifoqi darajasidagi normativ-huquqiy bazani tahlil qiladi.

IBFD Tax Research Platform – European Tax Explorer metodlari xalqaro soliq ilmiy tadqiqotlariga 
bagʻishlangan platforma boʻlib, unda Yevropa davlatlarining soliq tizimi, shartnomalari va qoʻllanilayotgan 
metodologiyalari boʻyicha maʼlumotlar jamlangan. Har bir davlat boʻyicha kredit va ozodlik metodlarining 
qoʻllanilishi, amaldagi soliq bitimlari va yillik yangiliklar koʻrsatilgan. Amaliy qiyosiy tahlil qilish imkonini beradi. 
Har bir davlatdagi real holatni oʻrganishga yordam beradi.

United Nations Practical Manual on Transfer Pricing for Developing Countries (2021 Edition) modelida 
daromadni boshqa davlatlarga sunʼiy ravishda oʻtkazish (transfer pricing) orqali soliqlardan boʻyin tovlashga 
qarshi kurashish metodlari bayon qilingan. Bu manbada Yevropa mamlakatlari tomonidan qoʻllaniladigan BEPS 
13-punktiga mos ravishda tuzilgan dokumentasiya va hisobot tizimi yoritilgan. Yevropa davlatlarida iqtisodiy 
mazmunga ega boʻlgan soliq siyosati qanday amalga oshirilayotganini anglashga yordam beradi.

Deloitte, KPMG, PwC va EY kompaniyalari tomonidan tayyorlangan yillik soliq hisobotlarida (2020–
2024) har bir mamlakatda amaldagi soliq stavkalari, ikki tomonlama bitimlar, BEPS islohotlari va shaffoflik 
darajasi haqida qisqacha maʼlumotlar. Amaliy jihatdan juda foydali boʻlib, real stavkalar, soddalashtirilgan soliq 
protseduralari va qonunchilikdagi oʻzgarishlar aks etgan. Qisqa, loʻnda va zamonaviy maʼlumotlar asosida soliq 
siyosatining holatini koʻrsatadi.

Iqtisodiyot va moliya vazirligi va Soliq qoʻmitasi statistik byulletenlarida Oʻzbekiston Respublikasida xalqaro 
soliq bitimlari, soliq tushumlari, xorijiy investitsiyalar va soliq yengilliklari haqida maʼlumot beradi. Mahalliy holatni 
xalqaro tajriba bilan qiyoslash imkonini beradi. Oʻzbekiston kontekstida Yevropa tajribasini qanday tatbiq qilish 
mumkinligini baholashga yordam beradi.

Yuqoridagi manbalar orqali ikkiyoqlama soliqqa tortish muammosining nazariy asoslari, Yevropa davlatlari 
tomonidan qoʻllanilayotgan amaliy chora-tadbirlar, xalqaro standartlar va Oʻzbekiston konteksti mukammal 
tarzda yoritiladi. Bu manbalar bir-birini toʻldiradi va mavzuni kompleks yoritishga xizmat qiladi.

T A D Q I Q O T  M E T O D O L O G I YA S I
Ilmiy maqola yozish jarayonida tadqiqotning asosiy metodologik yondashuvlariga eʼtibor qaratildi. Xususan, 

tahliliy yondashuv, tarixiy rivojlanish ketma-ketligini hisobga olish hamda mantiqiy asoslash usullari qoʻllandi. 
Shuningdek, umumiydan xususiyga (deduksiya) va xususiydan umumiy xulosaga (induksiya) qarab fikr yuritish 
orqali ilmiy natijalar ishlab chiqildi. Maʼlumotlarni tahlil qilish va ularni bir butun tizimga birlashtirish (analiz va 
sintez), shuningdek, mavjud tajribalarni qiyosiy tahlil qilish va selektiv tanlov asosida tahlil qilish orqali tadqiqot 
chuqurlashtirildi. Shu bilan birga, monografik tahlil hamda maʼlumotlarni guruhlash orqali mavzuning ilmiy 
asoslari mustahkamlandi.

T A H L I L  V A  N A R I J A L A R
Yevropa davlatlari ikkiyoqlama soliqqa tortishni bartaraf etishda bir nechta kompleks metodlardan 

foydalanadi. Bu metodlar asosan quyidagilarga tayanadi:
- huquqiy asos sifatida koʻpchilik Yevropa davlatlari oʻzaro ikki tomonlama soliq bitimlarini tuzgan boʻlib, 

ular asosan OECD Model Soliq Konvensiyasiga tayangan. Ushbu bitimlar orqali daromad va kapitalga nisbatan 
soliq olish vakolati aniq taqsimlanadi. 

Asosiy metodlarga keladigan boʻlsak soliq krediti (Tax Credit): Rezident davlat xorijiy daromaddan undirilgan 
soliqni oʻz soliq majburiyatidan chegirib tashlaydi. Soliqdan ozod qilish (Exemption): Xorijdagi daromadni 
ichki soliq bazasiga qoʻshmaydi. Yevropa Ittifoqi qonunchiligida ichki bozor erkinligini taʼminlash uchun ayrim 
hollarda ikkiyoqlama soliqqa tortishga qarshi umumiy yondashuvlar ishlab chiqilgan, xususan, dividend va foiz 
daromadlarining ikki marta soliqqa tortilishini oldini olishga qaratilgan direktivalar mavjud.

Axborot almashinuvi va BEPS chorasi yuzasidan Yevropa mamlakatlari ikkiyoqlama soliqqa tortishni faqat 
soliq bitimlari orqali emas, balki maʼlumot almashinuvi mexanizmlari orqali ham tartibga solmoqda. 

Bular CRS (Common Reporting Standard) orqali avtomatik axborot almashinuvi tatbiq etilmoqda. BEPS 
(Base Erosion and Profit Shifting) dasturining 6, 7, va 13-aksiyalari orqali soliqdan boʻyin tovlash va sunʼiy 
daromad koʻchirish amaliyotlariga qarshi kurash olib borilmoqda. 

Bu yondashuvlar soliq shaffofligini oshirish va korporativ soliq intizomini kuchaytirishga xizmat qilmoqda.
Amaliy misollar va natijaviylikka eʼtiborni qaratganimizda 1-jadval maʼlumotlarini umumlashtirishga erishdik 

(1-jadval).

1-Jadval. Yevropa mamlakatlarida ikkiyoqlama soliqqa tortishga qarshi kurashishda qoʻllaniladigan metodlar 
tahlili1.

Davlat Qoʻllaniladigan 
metod

Axborot almashinuvi 
tizimi

BEPS 
ishtiroki Natija

Germaniya Kredit va ozodlik CRS asosida avtomatik Ha Investorlar uchun 
barqarorlik

Niderlandiya Asosan ozodlik Yuqori darajada Ha Holding kompaniyalar oqimi

Italiya Kredit Mamlakatlar bilan 
almashuv Ha Soliq bazasining kengayishi

Polsha Kredit BEPS bilan 
integratsiyalashgan Ha Chet el investitsiyalarining 

ortishi

Germaniyada ikkala usul (kredit va ozodlik) mos ravishda bitimga qarab qoʻllaniladi. Yondashuv kuchi 
yuqori huquqiy aniqlik va maʼlumot almashinuvi. CRS tizimi orqali avtomatik axborot almashuvi investorlar 
daromadlarini yashirish imkoniyatini keskin kamaytirgan. Soliq shaffofligi va ishonch ortgani sababli chet el 
investitsiyalari uchun barqaror muhit vujudga kelgan.

Niderlandiyada k‘p hollarda daromadni soliqdan ozod qilish usuli qoʻllaniladi. Xususiyatli tomoni Niderlandiya 
xolding kompaniyalar uchun eng qulay yurisdiksiyalardan biri hisoblanadi. Axborot tizimini shakllanishi yuqori 
darajadagi CRS, FATCA, BEPS choralari tatbiq etilgan. Natijada korporativ guruhlar oʻz bosh ofislarini 
Niderlandiyada joylashtirishga intiladi - bu esa davlatga yirik biznes oqimini keltirmoqda.

1	  Muallif tomonidan tayyorlandi.

Italiyada asosan soliq krediti qoʻllaniladi - xorijdan olingan daromad ustidan toʻlangan soliq Italiyada chegirib 
tashlanadi. Axborot almashinuvida faol ravishda CRS orqali boshqa davlatlar bilan real vaqt rejimida axborot 
almashiladi. Natijasi sifatida soliq bazasi kengaydi, davlat koʻproq daromad manbalarini aniqlay olmoqda. 
BEPS choralari orqali transfer pricing muammolari cheklanmoqda.

Polshada soliq krediti tizimi afzallik bilan ishlatiladi. BEPS tashabbuslariga toʻliq integratsiyalashgan 
ayniqsa, daromadning iqtisodiy mohiyatini aniqlash va soxta operatsiyalarni aniqlashda faol. Natijasi sodiq va 
shaffof soliq siyosati orqali xorijiy investitsiyalarning oʻsishi kuzatilmoqda. Raqamli iqtisodiyotga mos islohotlar 
olib borilgan. 

Kredit metodining afzalligi - soliq daromadlarini yoʻqotmaslik; ozodlik metodining afzalligi – soddalik va 
investorga qulaylik. CRS (Common Reporting Standard) – barcha davlatlarda universal shaffoflik mexanizmi 
sifatida ishlamoqda. Bu investorlarning soliqqa oid maʼlumotlarini yashirish imkoniyatini kamaytirdi. BEPS 
choralari – daromadni sunʼiy ravishda boshqa yurisdiksiyalarga oʻtkazish orqali soliqlardan qochish hollari 
kamaymoqda. Qulayligi Germaniya va Niderlandiya tajribasi Oʻzbekiston uchun namunaviy model sifatida 
koʻrib chiqilishi mumkin. Bu davlatlarda soliq siyosatining barqarorligi, huquqiy aniqlik va ishonchli almashuv 
tizimi mavjud.

Yevropa tajribasining asosiysi soliq bitimlari orqali daromadga egalik qiluvchi davlat va soliq solinadigan 
davlat aniq belgilanadi. Bu investitsiya muhitini yaxshilaydi. Solish va tanlov imkoniyati: Davlatlar ikki metodni 
– kredit yoki ozodlikni – shartnomalarga qarab moslab qoʻllaydi. Bu moslashuvchanlik yuqori darajadagi 
fiskal siyosat yuritish imkonini beradi. Integratsiyalashgan yondashuv boʻyicha Yevropa mamlakatlari soliq 
sohasidagi xalqaro standartlarni ichki qonunchilikka singdirgan. Bu esa global soliq tartibining shakllanishiga 
hissa qoʻshmoqda.

Yevropa davlatlari amaliyoti asosida Oʻzbekiston quyidagi yoʻnalishlarda natijadorlikka erishishi mumkin:
bitimlar tarmogʻini kengaytirish orqali soliq bitimlari sonini koʻpaytirish orqali investorlar uchun ishonchli 

muhit yaratish;
CRS tizimini bosqichma-bosqich joriy etish bilan soliqdan boʻyin tovlashga qarshi samarali choralarni 

amalga oshirish.
BEPS dasturiga integratsiyalashish: Xalqaro standartlarga muvofiq soliq islohotlarini chuqurlashtirish.
Yevropa davlatlari tomonidan qoʻllanilgan metodologiyalar, nafaqat ikkiyoqlama soliqqa tortish muammosini 

bartaraf etishga xizmat qilgan, balki soliq sohasida global shaffoflik va adolat mezonlarini shakllantirishda 
asosiy oʻrin egallaydi. Ushbu tajriba Oʻzbekiston uchun xalqaro soliq munosabatlarini takomillashtirishda muhim 
yoʻnalish boʻlib xizmat qiladi.

1.Rasm. Yevropa davlatlarida ikkiyoqlama soliqqa tortishni bartaraf etish metodologiyasining natijadorligi2

1-Rasmdan olingan tahliliy natijalarga koʻra Germaniya eng yuqori natijadorlikka ega boʻlib, bu mamlakatning 
har ikki metodni (kredit va ozodlik) moslashuvchan ravishda qoʻllashi, CRS orqali avtomatik axborot almashuvi 

2	  Muallif tomonidan tayyorlandi.

va kuchli soliq boshqaruvi bilan bogʻliq. Niderlandiya investitsion xolding kompaniyalar uchun qulay huquqiy va 
soliq muhit yarata olgani sababli yuqori samaradorlikka erishgan. Soliqdan ozod qilish metodining ustunligi bu 
yerda yaqqol koʻzga tashlanadi. Italiya va Polsha kredit metodidan foydalanadi. Ularning natijadorligi nisbatan 
pastroq boʻlsa-da, BEPS tashabbuslari va axborot almashinuvi mexanizmlari orqali sezilarli yutuqlarga erishgan.

2-jadval. Yevropa davlatlarida ikkiyoqlama soliqqa tortishni bartaraf etishda axborot almashinuvining imkoniyatlar 
tahlili3.

Davlat Metod Axborot almashinuvi BEPS ishtiroki Natijadorlik (1-10)

Germaniya Kredit va ozodlik CRS asosida avtomatik Ha 9

Niderlandiya Asosan ozodlik Yuqori darajada Ha 8

Italiya Kredit Mamlakatlar bilan qoʻshma almashuv Ha 7

Polsha Kredit BEPS bilan integratsiyalashgan Ha 7

Metod yondashuvida Germaniya ikkala usuldan foydalanadi (kredit va ozodlik), bu esa mamlakatga bitimga 
qarab moslashish imkonini beradi. Niderlandiya daromadni soliqdan ozod qilishni afzal koʻradi, bu esa soddalik 
va qulaylikni taʼminlaydi. Italiya va Polsha esa faqat kredit metodidan foydalanadi, bu esa daromad ustidan 
xorijda toʻlangan soliqni ichki soliqlardan chegirib tashlash orqali ikkiyoqlama soliqni kamaytiradi. Soliqdan 
ozod qilish metodlari (ayniqsa, Niderlandiyada) investorlar uchun yengillik tugʻdiradi. Ammo Germaniya kabi 
yondashuvni moslashtirgan davlatlar eng yuqori natijani koʻrsatmoqda.

Axborot almashinuvi tizimi boʻyicha esa CRS (Common Reporting Standard) Germaniyada toʻliq ishlaydi – 
avtomatik tarzda real vaqt axborot almashiladi. Niderlandiya va Polsha yuqori darajada avtomatlashtirilgan va 
BEPSga integratsiyalashgan. Italiya esa mamlakatlar bilan alohida bitimlar orqali maʼlumot almashadi, bu esa 
axborot oqimini cheklashi mumkin. Avtomatik, xalqaro tan olingan standartga asoslangan axborot almashinuvi 
yuqori natijadorlikni taʼminlamoqda.

BEPS dasturidagi ishtirok yuzasidan barcha toʻrtta davlat BEPS (soliq bazasining yemirilishi va foydaning 
boshqa yurisdiksiyaga oʻtkazilishi) qarshi choralarda faol ishtirok etadi. Bu ishtirok soliq qochish holatlarini 
kamaytirib, shaffoflikni oshirgan. BEPSga qoʻshilish – ikkiyoqlama soliqqa tortishni bartaraf etish boʻyicha jahon 
standartlari bilan moslashuvni taʼminlaydi.

Natijadorlik darajasini tahlil qilganimizda Germaniya – 9 ball: metodlar moslashuvi, yuqori texnologik 
almashuv, va huquqiy aniqlik orqali yetakchilik qilmoqda. Niderlandiya – 8 ball: korporativ investorlar uchun 
qulay sharoitlar yaratgan. Italiya va Polsha – 7 ball: Kredit metodining chegaralangan samarasi va almashuvdagi 
nisbiy murakkablik seziladi. Metodlar turli, lekin huquqiy moslashuvchanlik + avtomatik almashuv + BEPS 
ishtiroki = yuqori natijadorlik.

Germaniya va Niderlandiya amaliyotlari Oʻzbekiston uchun eng namunaviy tajriba boʻlib xizmat 
qilishi mumkin. Ayniqsa, ularning soliq yondashuvi moslashuvchanligi, axborot almashinuvi tizimining 
avtomatlashtirilganligi, xalqaro BEPS choralari bilan uygʻunligi, ikkiyoqlama soliqqa tortishni bartaraf etishda 
eng katta muvaffaqiyatlarni taʼminlamoqda.

Soliqdan ozod qilish (exemption) metodini afzal koʻruvchi davlatlarda investorlar uchun soddalik va 
barqarorlik kuchliroq taʼminlangan. CRS va BEPS kabi xalqaro standartlarga qoʻshilgan mamlakatlar soliq 
shaffofligini oshirib, chet el investitsiyalarini jalb etishda ustunlikka erishmoqda. Germaniya tajribasi – 
Oʻzbekiston uchun eng namunaviy model boʻlib xizmat qilishi mumkin. Bu mamlakat metodlar muvozanatini 
saqlagan, huquqiy aniqlikni taʼminlagan va xalqaro axborot tizimlariga faol integratsiyalashgan.

X U L O S A  V A  T A K L I F L A R
Ikkiyoqlama soliqqa tortishni bartaraf etish xalqaro sarmoya muhitini yaxshilashda muhim omillardan biridir. 

Bu masala Yevropa davlatlarida murakkab yondashuvlar orqali hal etilmoqda. Germaniya va Niderlandiya 
tajribasi shuni koʻrsatadiki, metodlarning moslashuvchanligi (kredit va ozodlik metodlari), shaffof axborot 
almashinuvi (CRS, BEPS) va xalqaro hamkorlik yuqori natijadorlikka olib kelmoqda. Kredit metodi baʼzi davlatlar 
(Polsha, Italiya)da keng qoʻllanilayotgan boʻlsa-da, u soddalik va investitsiya jalb qilish nuqtai nazaridan ozodlik 
metodiga nisbatan kamroq ustunlikka ega. Xalqaro standartlar asosida avtomatik axborot almashuvi tizimi 
ikkiyoqlama soliqqa tortishga barham berishda hal qiluvchi vosita boʻlib xizmat qilmoqda. Bu soliq qochish 
holatlarini aniqlashni soddalashtiradi.

3	  Muallif tomonidan tayyorlandi.

Taklif sifatida Oʻzbekiston uchun kompleks metodologik yondashuv ishlab chiqish va kredit va ozodlik 
metodlarining har ikkisini xalqaro shartnomaga qarab moslashuvchan qoʻllash amaliyotini joriy etish. Bu 
investorlar uchun ishonchli va qulay soliq muhitini yaratadi. CRS (Common Reporting Standard) tizimiga 
qoʻshilish yuzasidan axborot almashinuvi sohasida xalqaro standartlarni tatbiq etish orqali soliqqa oid 
maʼlumotlarni avtomatik ravishda almashish imkonini beradi. Bu Oʻzbekistonni xalqaro moliyaviy hamjamiyatga 
ishonchli hamkor sifatida namoyon etadi.

BEPS dasturida faollikni kuchaytirish orqali soliq bazasining yemirilishi va foydaning boshqa yurisdiksiyalarga 
koʻchirilishiga qarshi kurashishda xalqaro tashabbuslarga faol hissa qoʻshish. Bu orqali Oʻzbekiston oʻzining 
soliq siyosatini barqaror va halol yurisdiksiya sifatida tanitadi. Davlatlararo soliq shartnomalarini qayta koʻrib 
chiqish: Yangi, zamonaviy va investorlar uchun qulay shartnomalarni ishlab chiqish. Soliqdan ozod qilish va 
chegirma berish mezonlarini aniq va shaffof tarzda belgilash. Milliy soliq qonunchiligini xalqaro standartlarga 
yaqinlashtirishda soliqqa oid milliy qonun hujjatlarini ikkiyoqlama soliqqa tortish masalasida aniq, tartibli va 
xalqaro konvensiyalar bilan muvofiqlashtirish zarur.

